Darlleniadau Dramatig

Steffan yn cael ei arestio a’i               labyddio i farwolaeth
o Actau 6: 8 i 8: 1
Llefarydd
Roedd Steffan yn ddyn oedd â ffafr Duw arno a nerth Duw ar waith yn ei fywyd. Roedd yn gwneud gwyrthiau rhyfeddol ymhlith y bobl oedd yn dangos fod Duw gydag e. Ond dyma rhai o aelodau'r synagog oedd yn cael ei galw'n 'Synagog y Dynion Rhydd' yn codi yn ei erbyn. Iddewon o Cyrene ac Alecsandria oedden nhw, yn ogystal â rhai o Cilicia ac o dalaith Asia. Dyma nhw'n dechrau dadlau gyda Steffan, ond doedden nhw ddim yn gallu ateb ei ddadleuon. Roedd mor ddoeth, ac roedd yr Ysbryd Glân yn amlwg yn siarad trwyddo. Felly dyma nhw'n defnyddio tacteg wahanol, ac yn perswadio rhyw ddynion i ddweud celwydd amdano: 

Dyn 1
Dyn ni wedi clywed Steffan yn dweud pethau cableddus am Moses ac am Dduw. 

Llefarydd
Wrth gwrs achosodd hyn stŵr ymhlith y bobl a'r henuriaid a’r arbenigwyr yn y Gyfraith. Dyma nhw'n arestio Steffan ac roedd rhaid iddo ymddangos o flaen y Sanhedrin. Dyma rai yn dweud celwydd wrth roi tystiolaeth ar lw:

Dyn 2
Mae’r dyn yma o hyd ac o hyd yn dweud pethau yn erbyn y deml ac yn erbyn Cyfraith Moses. 
Dyn 1
Dyn ni wedi ei glywed yn dweud y bydd yr Iesu yna o Nasareth yn dinistrio'r deml yma ac yn newid y traddodiadau wnaeth Moses eu rhoi i ni.

Llefarydd
Dyma pob un o aelodau'r Sanhedrin yn troi i syllu ar Steffan. Roedd ei wyneb yn disgleirio fel wyneb angel. Dyma'r prif offeiriad yn gofyn iddo,

Prif offeiriad
Ydy'r cyhuddiadau yma'n wir?
Llefarydd
A dyma oedd ateb Steffan:

Steffan
Frodyr, ac arweinwyr parchus, gwrandwch arna i. Dydy’r Duw Goruchaf ddim yn byw mewn adeiladau wedi eu codi gan ddynion! Yn union fel mae'r proffwyd yn dweud: 

;Y nefoedd ydy fy ngorsedd i, 


a'r ddaear yn stôl i mi orffwys fy nhraed arni. 


Allech chi adeiladu teml fel yna i mi? 


meddai'r Arglwydd. 


Ble dych chi’n mynd i’w roi i mi i orffwys?

Onid fi sydd wedi creu popeth sy’n bodoli?’
Steffan 
Dych chi mor benstiff! Dych chi fel y paganiaid – yn ystyfnig a byddar! Dych 
(parhad)
chi'n union yr un fath â'ch hynafiaid! – byth yn gwrando ar yr Ysbryd Glân Fuodd yna un proffwyd gafodd mo’i erlid gan eich cyndeidiau? Nhw lofruddiodd hyd yn oed y rhai broffwydodd fod yr Un Cyfiawn yn dod – sef y Meseia. A dych chi nawr wedi ei fradychu a'i ladd e'!  Dych chi wedi gwrthod ufuddhau i Gyfraith Duw, a chithau wedi ei derbyn hi gan angylion!"
Llefarydd
Roedd yr hyn ddwedodd Steffan wedi gwneud yr arweinwyr Iddewig yn wyllt gandryll. Dyma nhw'n troi'n fygythiol, ond roedd Steffan yn llawn o'r Ysbryd Glân, ac wrth edrych i fyny gwelodd ogoniant Duw a Iesu yn sefyll ar ei ochr dde. 

Steffan
Edrychwch! Dw i'n gweld y nefoedd ar agor! Mae Mab y Dyn wedi ei anrhydeddu – mae’n sefyll ar ochr dde Duw.
Llefarydd
Dyma nhw’n gwrthod gwrando ar ddim mwy, a chan weiddi nerth eu pennau dyma nhw’n rhuthro ymlaen i ymosod arno. Ar ôl ei lusgo allan o'r ddinas dyma nhw’n dechrau taflu cerrig ato i'w labyddio i farwolaeth. Roedd y rhai oedd wedi tystio yn ei erbyn wedi tynnu eu mentyll, a’u rhoi yng ngofal dyn ifanc o'r enw Saul. 

Wrth iddyn nhw daflu cerrig ato i’w ladd, roedd Steffan yn gweddïo:

Steffan
Arglwydd Iesu, derbyn fy ysbryd i.

Llefarydd
Yna syrthiodd ar ei liniau a gweiddi'n uchel, 

Steffan
Arglwydd, paid dal nhw'n gyfrifol am y pechod yma.

Llefarydd
Ac ar ôl dweud hynny, buodd farw. 


Roedd Saul yno, yn cytuno'n llwyr y dylai Steffan farw.

